
ВЫСНОВЫ ЖЫЦЦЯ 

 

У кожнага чалавека сваѐ разуменне шчасця. Сутнасць шчасця для Аляксандра Бародзіча – 

воіна-інтэрнацыяналіста, інваліда другой групы ў тым, што наогул жыве. што не пакідаюць, 

падтрымліваюць сябры, нарэшце, пераадолены бар'ер надуманай самім сабой непатрэбнасці 

грамадству. Як сам прызнаецца юнак, ѐн нават рады ўсяму, што спазнаў, што адчуў за час службы 

ў Афганістане. Магчыма нехта сѐння можа асудзіць хлопца іншы раз за нявытрыманасць і 

нераўнавагу. I гэта хутчэй за ўсѐ таму, што мы не ўмеем суперажываць з чалавекам, не заўсѐды 

жадаем яго зразумепь, дапамагчы. А якраз гэтага і не хапае юнакам, падобным Аляксандру 

Бародзічу. 

Знаѐмства з хлопцамі прымусіла мяне задумацца над многімі жыццѐвымі пытаннямі. У свае 

дваццаць два ѐн так сур'ѐзна разважае аб сяброўстве і вернасці, патрыятычным абавязку і 

самазацвярджэнні. Ён думае сѐння аб многім, аб чым не мог меркаваць у свае васемнаццаць. 

Круты паварот – ѐн заўсѐды небяспечны на любым шляху, на жыццѐвым таксама. Толькі 

хлопцу ніколі аб гэтым не думалася. Рос свавольнікам, перавагу аддаваў спартыўнай пляцоўцы, а 

не заняткам у школе. Аднолькава любіў пагуляць у футбол і паганяць на веласіпедзе. Калі паступіў 

у Барысаўскае ГПТВ, сур'ѐзна заняўся бегам і лѐгкай атлетыкай. 

Усяго два месяцы пасля вучылішча Саша адпрацаваў аўтаслесарам у аўтапарку № 16. Гэта 

яго першы працоўны калектыў. Адсюль яго прызвалі на службу, тут сказалі цѐплыя словы на 

дарогу, далі наказ як след выконваць свой патрыятычны абавязак, служыць Радзіме верай і 

праўдай. 

– 13 лістапада 1985 года прызвалі мяне, – расказвае Бародзіч. – Трапіў адразу ў паветрана-

дэсантную вучэбку. Там прыняў ваенную прысягу, там упершыню адчуў неабходнасць сяброўскай 

падтрымкі, калектывізму. Далей былі Ташкент, Кабул, а затым Гардэз. Увесь час час успамінаю дні 

службы. Памятаю ўсе аперацыі, у якіх прымаў удзел. 

Саша пакінуў вучэбку ў ліку першых. Многія, хто заставаўся служыць на месцы, плакалі 

нават, крыўдуючы на тое, што лѐс не выпаў трапіць у далѐкі Афган. Бародзіч жа, рамантык па 

натуры, хоць і не ўяўляў усѐй сур'ѐзнасці далейшай службы, вельмі ганарыўся званнем воіна-

інтэрнацыяналіста. Не чуў юнак да гэтага часу свісту куль над галавой, не бачыў смерць. 

– Для мяне ўсѐ гэта было невядома. Памятаю сваю першую баявую аперацыю. Чатырох нас 

узялі «маладых». Некуды везлі праз Кабул. Высадзілі ў гарах, дзе мы правялі некалькі дзѐн. А ўжо 

потым атрымалі заданне. Аказалася наш суседні разведбатальѐн высадзілі не ў тое месца, і ѐн 

трапіў пад агонь праціўніка. 28 чалавек загінула ад куль душманаў. Нам трэба было забраць 

забітых, – успамінае Аляксандр, – Так, можна сказаць, я прыняў сваѐ баявое хрышчэнне. 

Служба ў Афганістане закончылася для Бародзіча праз год. 

– Пачалася падрыхтоўка да вываду савецкіх войск. Мне і маім сябрам трэба было ачысціць 

пэўны ўчастак граніцы Афганістан – Пакістан ад душманаў. Калона рухалася унізе. Мы, пяць 

воінаў, а ззаду яшчэ рота, пайшлі ў горы, каб праверыць шлях. Ідучы, трапілі на міннае поле. 

Першым падарваўся капітан. Яму пасекла ўвесь твар, цела. Застаўся жывым, але страціў зрок. 



Адзін няправільны рух – і яшчэ смерць аднаго сябра. Разам з ім падарваўся і я. Атрымаў кантузію. 

Мяне ўсяго тасама пасекла, і больш за ўсѐ твар. 

Загым быў шпіталь, шэсць аперацый на вачах, доўгіх пяць месяцаў лячэння. 

– Падобных мне ў шпіталі было многа. Сѐння часта можна чуць, што міласэрнасць пакінула 

людзей, іх сэрцы. Гэта памылковая думка. Як з маленькімі дзецьмі няньчыліся з намі урачы, 

медыцынскія сѐстры, часта наведвалі камсамольцы, – расказвае мой субяседнік. – Я звыкся са  

сваей немаччу. Адно палохала: што буду рабіць дома, куды сябе дзець, як прымуць родныя? 

Ведаеце, нас многія не разумелі і не разумеюць. Як так, інвалід, а ѐн смяецца, жартуе? А як не 

радавацца: рукі, ногі цэлыя. Мне даравана жыццѐ! 

Былі, вядома, у Сашы і моманты расчаравання. Не жадаў нікога бачыць, размаўляць. Але 

час лечыць усе раны. Вера і надзея – дзве высновы жыцця і барацьбы за жыццѐ. Гэта трэба 

разумець і памятаць кожнаму. 

Цяпер воін-інтэрнацыяналіст Аляксандр Бародзіч дома. Cумаваць не дазваляюць сябры, 

знаѐмыя. Яны заўсѐды побач. I хоць многа розных праблем у хлопца, ѐн імкнецца жыць і 

пераадольваць іх. Маѐ жаданне вучыцца, працаваць. Толькі з гэтым давядзецца крыху пачакаць. 

Па жаданню Саша можа праходзіць лячэнне ва Усесаюзным шпіталі імя акадэміка Бурдэнкі, 

мець санаторнае лячэнне. Атрымлівае юнак 150 рублѐў персанальнай пенсіі, пастаўлены на 

спецыяльнае абслугоўванне, мае шэраг ільгот... Але ні адна з іх не верне хлопцу здароўе. Хаця і ў 

гэтым жыцці ѐн па-свойму шчаслівы. 

А. КАПШУЛЬ 


